
Numri i lëndës: 2023:180433 

Datë: 19.12.2023 

Numri i dokumentit:     05089911 

 

PKR.nr.278/2023                                                                   

 

GJYKATA THEMELORE NË PRISHTINË - DEPARTAMENTI PËR KRIME TË RËNDA, me 

kryetaren e trupit gjykues – gjyqtaren gjykuese Fatime Dërmaku, me bashkëpunëtorin profesional 

Sylejman Berisha, duke vendosur sipas detyrës zyrtare në çështjen penale kundër të pandehurit 

R.A, për veprën penale Falsifikimi i dokumentit zyrtar nga neni 427 par.1 të KPRK-së, i akuzuar 

sipas aktakuzës së Prokurorisë Themelore në Prishtinë, PP/I.nr.206K/2023, e datës 30.08.2023, 

jashtë seancës me datë 18.12.2023, mori këtë: 

 

A K T V E N D I M 

 
 

I. HEDHET aktakuza e Prokurorisë Themelore në Prishtinë, PP/I.nr.206K/2023, e datës 

30.08.2023, për shkak të veprës penale Falsifikimi i dokumentit zyrtar nga neni 427 par.1 të 

KPRK-së.   

 

II.  PUSHOHET procedura penale kundër të pandehurit R.A, nga i ati ... dhe e ëma ... , i lindur 

me datë ... , në ..., pensionist, ka të kryer shkollën e mesme, me numër personal ... , i martuar, i 

gjendjes së dobët ekonomike, shqiptar, shtetas i Republikës së Kosovës, i akuzuar për veprën 

penale Falsifikimi i dokumentit zyrtar nga neni 427 par.1 të KPRK-së, pasi që ka arritur 

parashkrimi relativ i ndjekjes penale. 

 

- Shpenzimet e procedurës penale mbesin në barrë të mjeteve buxhetore të kësaj gjykate.  

A r s y e t i m     

 
 

Prokuroria Themelore në Prishtinë ka paraqitur aktakuzën PP/I.nr.206K/2023, të datës 

30.08.2023, kundër të pandehurit R.A, për veprën penale Falsifikimi i dokumentit zyrtar nga 

neni 427 par.1 të KPRK-së.  

 

Pas pranimit t aktakuzës, Gjykata, duke vepruar sipas detyrës zyrtare përkitazi me afatet e 

parashkrimit, ka vlerësuar se, aktakuza është ngritur mbi parashkrim relativ të ndjekjes penale.  

 

Në gjykatë, Aktakuza është pranuar me datë 30.08.2023. Duke vepruar në këtë çështje penale, 

me rastin e shikimit të shkresave të lëndës, Gjykata fillimisht ka vërejtur se nuk mund të ndërmerr 

asnjë veprim procedural për faktin se, vepra penale sipas aktakuzës është kryer me datë 

10.03.2017, ndërsa, aktvendimi për fillimin e hetimeve, është marrë me datë 24.08.2023, ndërsa, 

aktakuza në Gjykatë është pranuar më datë 30.08.2023 dhe çështja penale nuk ka përfunduar 

para datës 10.03.2022, kur edhe ka qenë data e fundit që Gjykata të mund të ndërmerr veprime 

në drejtim të ndjekjes penale në këtë çështje.   

Gjykata, pasi ka vlerësuar se vepra penale është kryer në kohën kur ka qenë në fuqi Kodi Penal 

NR. 04/L-082, ka aplikuar nenin 3 të Kodit Penal të Republikës së Kosovës, i cili përcakton se 

“Ndaj kryesit zbatohet ligji që ka qenë në fuqi në kohën e kryerjes së veprës penale”, andaj edhe 

në rastin konkret duhet të zbatohet Kodi Penal nr. 04/L-082, në këtë çështje penale për të 

pandehurin R.A, është më i favorshëm, nga se në kohën e kryerjes së veprës penale Kodi Penal 

nr. 04/L-082, ka qenë në fuqi, kod i cili lidhur me parashkrimin e ndjekës penale ka paraparë 

afate më të shkurta, andaj edhe Gjykata ka aplikuar kodin që ka qenë në fuqi në kohën e kryerjes 

së veprës penale, ashtu që vepra penale Falsifikimi i dokumentit zyrtar, me Kodin e lartcekur, 

është paraparë me nenin 434 par.1 të KPRK-së. 

 

Sipas nenit 434 par.1 të KPRK-së, vepra penale Falsifikimi i dokumentit zyrtar është e 

dënueshme me burgim nga 6 (gjashtë) muaj deri në 5 (pesë) vite. Ndërsa, në nenin 106 par. 1.4 

i Kodit Penal të Republikës së Kosovës Kodi Penal nr. 04/L-082, është paraparë koha e 

parashkrimit relativ të ndjekjes penale, për vepra penale të dënueshme të dënueshme me më 

shumë se tre (3) vjet burgim, e cila dispozitë në mënyrë eksplicite përcakton se: “ nëse kanë 

kaluar 5 vite nga kryerja e veprës penale të dënueshme me më shumë se tri vite burgim ndjekja 

penale nuk mund të ndërmerret”. Ndërsa, në nenin 107 par.5 përcaktohet se: “afati i parashkrimit 

ndërpritet me çdo veprim i cili ndërmerret për qëllime të ndjekjes penale të veprës penale të 



 Numri i lëndës: 2023:180433 
 Datë: 19.12.2023 
 Numri i dokumentit: 05089911 
 
 

3 (3)  

2
0

2
3

:1
8

4
2

3
9

 

kryer”. Andaj, meqenëse sipas shkresave të lëndës në periudhën 10.03.2017 deri më 10.03.2022 

nuk janë ndërmarr veprime me qëllim të ndjekjes penale, Gjykata konstaton se në këtë çështje 

penale parashkrimi relativ i ndjekjes penale ka arritur me datë 10.03.2022. Nga koha e kryerjes 

së veprës penale të pretenduar e deri në marrjen e aktvendimit për fillimin e hetimeve kanë kaluar 

6 vite 5 muaj dhe 14 ditë. 

Prandaj, nga të lartcekurat rezulton se, aktakuza është ngritur mbi parashkrim relativ të ndjekjes 

penale.  

 

Vendimin për shpenzimet e procedurës penale, Gjykata e mori konform nenit 453 par.1 të 

KPPRK-së. 

 

Andaj, konform nenit 357 par.1 pika 1.3 të KPPRK-së, Gjykata vendosi si në dispozitiv të këtij 

aktvendimi, pasi që ekzistojnë rrethana të cilat pengojnë ndjekjen penale. 

 

 

GJYKATATHEMELORE NË PRISHTINË 

Departamenti për Krime të Rënda 

PKR.nr.278/23, datë: 18.12.2023 

 

 

                                                                                             Kryetarja e trupit gjykues - gjyqtarja, 

                                                                                                                            Fatime Dermaku                                                                     

 

KËSHILLË JURIDIKE: Kundër këtij aktvendimi është e lejuar ankesa në afat prej dhjetë 

(10)ditëve, nga dita e pranimit përmes kësaj gjykate për Gjykatën e Apelit në Prishtinë 


